
Matteus 6:9-13 (10)
Ons bid Woensdagaande – hier by die kerkgebou – vir die fokustydperk wat op 29 Julie begin.

En nou gaan dit veral om die vraag: 

· Waarvoor bid jy?

· Wat is die hoofinhoud van jou gebede?

Net soos wat 'n mens geestelik groei...
..so groei mens ook in jou gebedslewe...

...en in jou gebedspraktyk.

Kom ons noem dit gebedsgroei.

Wat leer die Bybel ons in verband met ons elkeen se gebedspraktyk?
Kom ons kyk – ons begin by Dawid...

...wat in Psalm 37 sê:  
Psalm 37: 4  Vind jou vreugde in die Here, en Hy sal jou gee wat jou hart begeer. 
Let op die onwrikbare sekerheid dat die Here jou gebed sal verhoor:

En Hy sal jou gee...

Nou, u weet dat as mens verkeerd bid – dan gebeur dit dat jou gebed onverhoord bly.
Jakobus sê dit:

Julle bid en julle ontvang nie omdat julle verkeerd bid...

En sy verduideliking van verkeerd bid:

Julle bid om selfsugtige redes.

Die Here hoor nie selfsugtige gebede nie.
Selfsugtige gebede en gebedsverhoring gaan NIE saam nie.

Maar kyk nou weer na Psalm 37:

En Hy sal jou gee...  hier het ons SEKERHEID VAN VERHORING
En dan staan daar wat die inhoud van die gebed is:
En Hy sal jou gee... wat jou hart begeer!
En wat jou hart begeer klink vir my na SELFSUG.

Die beginsel bly egter: God verhoor nie selfsugtige gebede nie.
Dit kan dus nie wees dat Dawid selfsugtige gebede koppel aan sekerheid van verhoring nie.
Wat is die antwoord?

As Dawid praat van: dit wat jou hart begeer,

...dan bedoel hy iets anders as wat dit met die eerste oogopslag na lyk.
Kyk wat staan net voor dit:
Vind jou vreugde.... in wie?

· In jouself?

· In jou eie begeertes, genoegdoening, wellus, plesier, ens?

Nee!

Vind jou vreugde in die Here!

Hoe vind mens joiu vreugde in die Here?

· Dit gebeur wanneer God se saak ook jou saak word!

· Wanneer jou hart saam met God se hart begin klop!

· Wanneer daar harmonie is tussen God se denke en jou denke!

Eers as dit 'n lewenswyse by jou geword het – dan kan jy bid – 
en God sal jou die begeertes van jou hart gee...

...want die begeertes van jou hart stem ooreen met die begeertes van God se hart.
Nou is die vraag:
Wat is die begeertes van jou hart?

Wat is jou ideale, jou verwagtinge, jou drome.

En nou vra ek nie na die detail van jou begeertes nie.
Ek vra na die motief!

Die begeertes in jou hart...
...hou dit verband met jou eie voordeel, gemak, aansien, ens?

Of hou dit verband met God se saak – sy visie – sy plan – sy wil?

Een van die twee?

Nee, nie een van die twee nie!

Daar is 'n derde opsie:

God se saak – het ook my saak geword.

Die bevordering en groei van God se saak – dit maak my opgewonde.

...dit is die begeerte van my hart!

Dit is die pad van gebedsgroei wat Dawid aan ons leer.

Kom ons gaan aan.

Jesus self het ook gepraat van selfsug en gebedsverhoring – altans – so lyk dit:
Johannes 15:7  As julle in My bly en my woorde in julle, vra dan net wat julle wil hê, en julle sal dit kry. 
Onthou:
Selfsug en gebedsverhoring gaan NIE saam nie.

Maar kyk na Jesus se woorde:

Aan die eenkant:
...en julle sal dit kry! – dis die sekerheid van verhoring.
Aan die anderkant:

Vra dan net wat julle wil hê! – en dit lyk na selfsug.
Is dit selfsug?
Nee!

Die eerste deel van die sin bied die verklaring:

As julle in My bly en my woorde in julle...
dan eers – kan julle vra net wat julle wil hê, en julle sal dit kry.
Om in Jesus te bly...
...is 'n manier waarop die Bybel 'n baie intieme, opregte, persoonlike verhouding beskryf.

En as Jesus se woorde in ons bly...

...dan dui dit daarop dat Hy die een is wat gesag het in ons lewens.

Dan neem ons sy woorde ernstig op...

...en ons rig ons hele lewe daarvolgens.

Nie volgens enige iemand anders se woorde nie.

Veral nie volgens die predikant se woorde nie...

..en dit kan u alleen doen as u seker is die predikant laat Jesus se woorde weerklink.

Alleen dan is dit die moeite werd om dit as gesagvol te beskou.

Om in Jesus te bly – beteken Jesus se gesindheid en motiewe (bedoelinge)...
...word ook jou gesindheid en bedoelinge.

En as dit so is – kan jy vra net wat jy wil hê – en jy sal dit kry.
Kom ons gaan aan en ons kyk na een van Jesus se worstelgebede:
Matteus 26:39  Hy het ‘n entjie verder gegaan en daar gekniel met die gesig teen die grond en gebid: “My Vader, as dit moontlik is, laat hierdie lydensbeker by My verbygaan. Moet nogtans nie doen soos Ek wil nie, maar soos U wil.”
In hierdie aangrypende gebed was Jesus baie erlik...
..toe Hy vir sy Vader gesê het:

“Ek sien nie kans vir hierdie kruisdood nie...”

Maar toe gaan Hy aan en Hy sê:

 “maar waarvoor Ek kans sien – maak nie saak nie...
...dit wat u wil is – dis wat saakmaak!”

En Jesus se eenwees met sy Vader – was so sterk - dat dit Hom die krag gegee het om aan te gaan...
...en die pad van na Golgota geloop het.

Anders gestel:
Vir Jesus was sy Vader se wil so belangrik...

...dat dit sy eie voorkeure – totaal oorskadu het.
Hierdie laaste woorde van Jesus...

  Moet nogtans nie doen soos Ek wil nie, maar soos U wil.
...het aan Jesus die moed gegee,
om die volgende dag sy kruis te dra na Golgota....
...en enduit vol te hou;
...totdat Hy uitgeroep het:
Tetelestai – dit is volbring.

By 'n ander geleentheid het Jesus ook gesê:

Hierdie beker wat my Vader my gegee het... sal Ek dit dan nie drink nie?

Jesus het gebid:

Moet ...nie doen soos Ek wil nie, maar soos U wil.
Hy het gebid vir die wil van sy Vader...
...en hierdie gebed is verhoor.

Die sekerheid van hierdie verhoring het gelê in Jesus se bedoeling met die gebed:

Naamlik dat sy Vader se wil bo alles sal geskied.

Gebedsgroei wil ons uitbring by die punt waar ons soos Jesus bid...

...en ook bid soos Hy ons geleer het.
En nou kan ons ten slotte kyk na die Onse Vader – spesifiek die derde bede:
Matteus 6: Ons Vader wat in die hemel is, laat u Naam geheilig word; 10  laat u koninkryk kom; laat u wil ook op die aarde geskied, net soos in die hemel. 11  Gee ons vandag ons daaglikse brood; 12  en vergeef ons ons oortredings soos ons ook dié vergewe wat teen ons oortree; 13  en laat ons nie in versoeking kom nie maar verlos ons van die Bose.
Die derde bede:
Laat u wil geskied!

Kom ek vra nou eers:

Wat is die hele idee van gebed?
Is dit iets wat aan ons gegee is – om te gebruik om vir God te sê wat ons behoeftes en node is?

'n Mens wie se lewe om sy eie belange draai...
...gaan gebed waarskynlikl so sien – en so gebruik..

,..en nie altyd gebedsverhoring ervaar nie.

God het aan ons gebed gegee...
...met 'n ander bedoeling:

Om te bid – nie dat my wil sal geskied nie – maar dat sy wil sal geskied – in my lewe.

Kom ons wees eerlik:

Ek sou dinge eerder wou ontvang – wat God in sy alwysheid aan my gee 

Eerder as dinge wat ek in my selfsug begeer.

Hoekom?

God weet wat is die beste vir my!
Hy het 'n baie duur prys vir my betaal...

...en Hy wil nie hê dat ek nou sommer myself gaan vernietig...

...deur my eie selfsugtige begeertes nie.

Kyk weer na die derde bede:

laat u wil ook op die aarde geskied, net soos in die hemel.
Hoekom hierdie byvoeging: “net soos in die hemel.”?

Omdat daar in die hemel 'n Koninkryk is wat al volmaaktheid bereik het.
En onthou – die vorige bede – die tweede bede – gaan juis oor die Koninkryk van God. 
En nou kom die derde bede en vra:
Soos wat u wil in hemel al 'n volheidspunt bereik het...

...laat so ook u wil op aarde al nader aan daardie volheidspunt kom.

Beteken dit: Ek word nou uitgeskakel? Is my behoeftes nie ook belangrik nie?

Dit beteken: Ek word ten volle ingeskakel – maar die nuwe ek;

...die mens wie se hart in harmonie met God se hart klop.

As ons bid: Laat u wil ook in my lewe geskied....
...wat bedoel ons daarmee?

Gaan dit oor veilige bewaring, genoeg kos en klere, 'n goeie werk, kinders wat goed presteer?

Nee, dit gaan oor 'n nuwe burgerskap wat jy ontvang het,
...'n nuwe Koning in jou lewe!

...'n nuwe toewyding!

'n nuwe passie – nuwe dinge wat jou opgewonde maak.

...wat jou lewe geweldig ryk en sinvol maak.

Dit gaan oor 'n lewe wat gevorm word deur Jesus self.
God het 'n droom vir elkeen van ons.
En dis waarvoor ons moet bid  -  dat hierdie droom praktyk sal word:
“Here, laat die visie wat U vir my het...

...'n al groter werklikheid word.”

Here, maak van my die mens wat U wil hê ek moet wees...

...en nie wat ekself wil wees nie.”

Here, leer my om my ideale en verwagtinge...

... in lyn te bring met u planne vir my.
Here, laat die beginsels van u koninkryk...

...die deurslag gee in my manier van dink en doen.”

